LALIT

153b Main Rd, GRNW, Port Louis

Tel/fax: 208-2132

12 Me 2002

Federation of Progressive Unions

Arcades Rond Point

Rose-Hill

Ser Sekreter,  

Swit a linvitasyon FPU a LALIT pu partisip dan enn renyon, Lindi le 6 Me ek Merkredi le 8 Me, lor ogmantasyon TVA ek remiz an kestyon sistem Konpansasyon Saler, nu tenir a kominik FPU pozisyon LALIT lor sa kestyon-la.

LALIT pa ditu dispoze pu partisip dan bann tel renyon, ni dispoze pu form parti dan enn tel platform pu bann rezon swivan: 

a) LALIT pa dakor pu partisip dan enn renyon ki viz pu met dibut seki u finn apel enn platform “sitwayin”. Sa kalite platform-la niye lekzistans bann lorganizasyon ki regrup dimunn. Li redwir dimunn a individi e, sa a-son-tur, afebli klas travayer ek lorganizasyon travayer. Li kler ki, mem si enn platform sitwayin li enn lavansman pu individi ki pa dan enn lorganizasyon , li enn rekil danzere si li inplik disolisyon obzektiv ek mem likidasyon bann lorganizasyon klas travayer. Enn “regrupman sitwayin” fer abstraksyon lekzistans klas sosyal. Li trakasan ki FPU, enn Federasyon sindikal, finn pran linisyativ pu enn tel deriv. 

b) LALIT pa dakor pu partisip dan bann renyon lor TVA ek lor defans prinsip Konpansasyon Saler kot invit tu parti politik san distinksyon. Sa li, parski li uver sime pu bann lorganizasyon ki pronn enn politik iltra-liberal , me osi, ankor pli grav, li expoz klas travayer a bann lafors kominal ek lextrem drwat. Pu LALIT li enn prinsip pu refiz  partaz enn platform ki regrup bann lorganizasyon ki pronn enn politik kominal ek dextrem drwat: parski zot respektivman reprezant enn pwazon pu linite klas travayer ek reprezant enn danze mortel pu demokrasi par zot politik fasizant. 

c) LALIT pa dakor pu partisip dan bann renyon kot nu pa informe lor kisann-la invite. Sa manyer prosede-la li kont letik. Li reprezant enn obstak a devlopman enn platform komin. 

d) Pu LALIT,  linisyativ FPU pu konvok enn tel “platform” koresponn a stratezi Boodhoo pu konbat TVA e nu finn deza piblikman rezet propozisyon Boodhoo. 

e) LALIT panse ki ogmantasyon TVA ek diminisyon nivo-de-vi klas travayer, zot enn konsekans politik iltra-liberal ki prone par MSM/MMM/PMSD/PT/PMXD/MR. Li zis konzonktirel ki PT ek MR pe pretann  - par demagozi - ki zot kont ogmantasyon TVA ek kont demantelman sistem konpansasyon saler. Pu LALIT ninport ki rezistans kont konsekans politik iltra-liberal bizin viz devlopman enn platform ki regrup tu bann lafors demokratik ek  politik ki opoz iltra-liberalism. Dan enn tel  muvman rezistans se klas travayer ek so bann lorganizasyon ki bizin an avangard. 

f) Par-ayer LALIT pa apresye ditu u mank etik kan u finn invit LALIT ek 3 lezot lorganizasyon atraver enn mem “call” telefonn. Nu truv egalman enn mank etik grav pu konvok enn lorganizasyon demokratik kuma LALIT Samdi 1.00 p.m pu enn renyon so Lindi, kan pena okenn irzans ki zistifye sa lanpresman-la. Pu LALIT sa reprezant enn mank di-respe total pu bann lorganizasyon ek zot demokrasi intern.

Ashok Subron 

Pu LALIT 

Kopi a tu Federasyon Sindikal, lorganizasyon sosyal ek lapres  

